
<i>Meditationes passionis</i>.
<br>
<i>De remediis peccatorum</i>.
<br>

Obseruatio prima:
<br>
Extat <i>Indiculus operum venerabilis Bedae</i> ab ipsomet scriptus, ut etiam vita eiusdem usque ad annum aetatis quinquagesimum nonum ab ipso descripta est post <i>Historiam gentis suae</i>. 
Aliqua opera postea scripsit. 
Vixit enim longissimam vitam, ideo mirum non est, si aliqua nunc eius nomine circunferantur, quorum ipse in <i>Indiculo</i> suo non meminit.
<br>

Obseruatio secunda:
<br>
Non desunt, qui a <i>Catalogo operum venerabilis Bedae</i> demere velint <i>Commenaria in epistolas S. Pauli</i> ex Augustini verbis contexta. 
Sed nullus probabilius id fecit, quam Card. Baronius. 
Siquidem tomo septimo <i>Annalium</i> ad annum Christi 562 refert ex Cassiodoro, Petrum quendam abbatem Tripolitanum S. Pauli epistolas exemplis opusculorum S. Augustini subnotasse, ut per os alienum sui cordis declararet arcanum, quae ita locis singulis competenter aptauit, ut hoc magis studio B. Augustini credas esse profectum. 
Mirum est enim sic alterum ex altero dilucidasse, ut nulla verborum suorum adiectione permixta, desiderium cordis proprii complesse videatur, haec Cassiororus. 
Censet igitur Card. Baronius <i>Commentaria</i> illa <i>in epistolas S. Pauli</i> non Bedae esse presbyteri, sed Petri Tripolitani abbatis. 
Quia vero in praefatione Bedae <i>in epistolas</i> habentur haec verba: 
»In Apostolum quaecunque in opusculis S. Augustini exposita inueni, cuncta per ordinem transcribere curaui«. 
Respondet Card. Baronius, eam praefationem non esse Bedae, sed alicuius, qui, ut haec <i>Commentaria</i> Bedae adscriberet, illa verba adiecit.
<br>
Ego vero quamuis a viro doctissimo & optimo & mihi cum viueret, coniunctissimo valde aegre differentiam, exponam tamen rationes, quae me mouent, ut existimem ista <i>Commentaria</i> vere esse Bedae & iudicium lectori relinquam. 
<br>
Primum, Praefatio illa non est quidem a Beda his <i>Commentariis</i> adiuncta, sed tamen tota sumpta est a verbis Bedae, quae habentur ad finem historiae, siue epitomes, cui subiecerat ipse Beda <i>Vitam</i> suam, & <i>Indiculum operum</i> suorum, ut Card. ipse Baronius affirmat, tomo 8 <i>Annalium</i> ad annum Domini 731 ubi ipsum <i>Indiculum</i>, qui in multis codicibus deest, ad verbum ponit & in eo <i>Indiculo</i> Bedae a Card. Baronio repraesentata sunt illa verba: 
»In Apostolum quaecunque in opusculis S. Augustini exposita inueni, cuncta per ordinem transcribere curaui«. 
Neque eo loco Card. Baronius dicit ea verba non esse Bedae, neque credibile est, ullum fuisse tam audacem & temerarium ut <i>Indiculo</i> Bedae aliquid addere vellet.

